
Recordatorio de debres legais ao Concello de Lalin que a cidadanía ten dereito a acceder á 
información e documentación urbanística nos termos dispostos no artigo 5 do Real Decreto 
Lexislativo 7/2015, do 30 de outubro, polo que se aproba o Texto Refundido da Lei do Solo e 
Rehabilitación Urbana e recomendación de dar acceso ao reclamante ao expediente 
urbanístico obxecto da queixa, en concreto ao texto completo do convenio solicitado 

 
 

 

 

Santiago de Compostela, 21 de abril de 2025 

Sr. alcalde 

Ante esta institución, mediante escrito de queixa, compareceu solicitando a nosa 
intervención D. XXXprovisto co DNI XXX, veciño dese Concello, en relación ao acceso 
solicitado a un expediente urbanístico. 

                                                             ANTECEDENTES 

No seu escrito indícanos, esencialmente, que: 

Non se lle da acceso a unha información urbanística relacionada co SUE-1, en concreto ao 
seguinte: 

- Resultado final tras a aceptación da alegación presentada por súa irmá, da que el é 
herdeiro, en relación á  propiedade XXX no Barrio de Abaixo. Concreción de dita 
resposta no planeamento urbanístico actual 

Que presentou varios escritos solicitando copia dos documentos e acceso ao expediente. 

O interesado xunta copia da solicitude e da resposta asinada polo concelleiro de urbanismo, 
con data 15/04/24, no que se lle sinala, esencialmente que: 

.- Que debe facer un depósito de 2.500 euros para obter as copias dos documentos 
solicitados polo interesado 

Expediente: B.4.Q/12184/24 



 
 

2 
 

.- Que non se lle consideraba interesado para acceder ao texto do convenio asinado por súa 
irmá, relacionado coa alegación presentada na aprobación do PXOM.  

Ante iso requiriuse información ao Concello de Lalín que nola remitiu. No informe achegado 
pola Administración sinálase o seguinte: 

[..] 

En relación al asunto de referencia se informa de la existencia de la SENTENCIA: 0067312020 
de la Sección Segunda de la Sala de lo Contencioso-administrativo del Tribunal Superior de 
Justicia de Galicia (Procedimiento ordinario 4223/2019) de fecha 11 de diciembre de 2020 
con el siguiente FALLO: 

"Por todo lo expuesto, en nombre del Rey, por la autoridad que le confiere la Constitución, 
esta Sala ha decidido: 

1°.- DESESTIMAR el recurso contencioso-administrativo interpuesto por XXX contra el 
Acuerdo de la Junta de Gobierno Local del Ayuntamiento de Lalin de fecha 15 de Octubre de 
2018 en el expediente 3309/2018, por el que se inadmite a trámite el inicio de revisión de 
actos administrativos firmes de aprobación del Plan Parcial "Regueiriño Sur" SUE-1 y 
Proyecto de Reparcelación Regueiriño Sur, SUE-1. 

2°.- Imponer las costas procesales a la parte demandante, con el límite máximo de 1.500 
euros por todos los conceptos. 

[..]  

ANÁLISE 

Á vista do contido do escrito de queixa, da documentación achegada pola persoa que 
promoveu este expediente e do que se manifesta no informe da Administración, é preciso 
facer as seguintes consideracións: 

PRIMEIRA. A queixa trae causa da resposta acadada polo interesado tras a solicitude 
presentada diante dese Concello, tanto para obter copias do Plan Parcial obxecto da queixa, 
como do convenio asinado por súa irmá co Concello no momento da modificación do PXOM 
e respecto dunha finca da que el é herdeiro. 

Argumenta o Concello na súa resposta a sentenza xudicial desestimando o recurso 
presentado polo interesado. Porén, na sentenza a revisión de oficio pretendida polo 
interesado na resolución do Plan Parcial do polígono “Regueiriño sur” así como do proxecto 
de reparcelación do mesmo. A sentenza non limita o dereito de acceso do interesado nin á 
documentación do expediente, nin a obter unha resposta municipal.  

SEGUNDA. Segundo a documentación achegada polo interesado, desde o departamento de 
urbanismo concrétase en 2.500 euros de depósito, un primeiro custo das copias dos planos, 
fichas e convenios que afectan ao Plan Parcial  en cuestión. Non se lle ofrece a posibilidade 
de ter acceso a dita documentación sen obter copias, dado o prezo das mesmas. En todo 
caso, o interesado, como calquera cidadán, ten dereito a acceder a antedita información, 
sendo a administración a que debe indicar as condicións -data, horario..- do acceso. 

TERCEIRA. Os convenios urbanísticos son acordos  entre a Administración  e  persoas físicas 
ou xurídicas, públicas ou privadas, cuxo obxecto afecta a determinada actuación urbanística 
(promotores, Xuntas de Compensación, veciños particulares.).  

Na normativa galega os convenios están rexidos polo disposto nos artigos 165 e seguintes da 
Lei 2/2016, do 10 de febreiro, do solo de Galicia. Os convenios poden referirse ao 
planeamento ou á execución do mesmo. Precisamente o artigo 165.2 da antedita Lei sinala 
que os convenios rexeranse polos principios de transparencia e publicidade. 

O reclamante solicitou acceso ao convenio asinado entr súa irmá -da que é herdeiro- e o 
Concello, sendo este acceso denegado por non consideralo interesado.  

CUARTA. En materia urbanística, a acción pública permite que calquera cidadán poida 
solicitar a supervisión de determinadas obras e a Administración ten o deber de 
inspeccionalas e de comprobar se contan coa preceptiva licenza e estanse executando de 
conformidade con esta e co resto da normativa que lle sexa aplicable.  

Así o sinala o  art. 5  c) do Real Decreto Lexislativo 7/2015, do 30 de outubro, polo que se 
aproba o Texto Refundido da Lei do Solo e Rehabilitación Urbana que establece que toda a 
cidadanía ten dereito a acceder á información de que dispoñan as Administracións Públicas 
sobre a ordenación do territorio, a ordenación urbanística e a súa avaliación ambiental, así 
como obter copia ou certificación das disposicións ou actos administrativos adoptados, nos 
termos dispostos pola súa lexislación reguladora. 

No mesmo artigo, o apartado f) recoñece o dereito a exercer a acción pública para facer 
respectar as determinacións da ordenación territorial e urbanística, así como as decisións 

resultantes dos procedementos de avaliación ambiental dos instrumentos que as conteñen e 
dos proxectos para a súa execución, nos termos dispostos pola súa lexislación reguladora. 

Iso implica que dispoñen do dereito de acceso e de obter copia dos expedientes 
administrativos en calquera momento da súa tramitación. Como sinala o Tribunal Supremo 
na súa sentenza con data do 30 de abril de 1999 (Casación  núm. 2516/1993). Por tanto, o 
dereito de información, xenericamente referido a calquera actuación administrativa, ten 
especial relevancia no dereito urbanístico, onde o control da  observancia da legalidade, así 
como a dos plans e demais instrumentos de ordenación e de xestión urbanística, pode ser 
instada por calquera persoa, conforme ao citado artigo 5. 

 

CONCLUSIÓN 

Por todo o anterior, considerase necesario, en aplicación do disposto no artigo 32.1 da Lei 
6/1984, do 5 de xuño, do Valedor do Pobo, facer chegar a ese Concello o seguinte 
recordatorio de deberes legais: 

A cidadanía ten dereito a acceder á información e documentación urbanística nos termos 
dispostos no artigo 5 do Real Decreto Lexislativo 7/2015, do 30 de outubro, polo que se 
aproba o Texto Refundido da Lei do Solo e Rehabilitación Urbana. 

E a seguinte recomendación: 

En atención ao anterior, dar acceso ao reclamante ao expediente urbanístico obxecto da 
queixa, en concreto ao texto completo do convenio solicitado. 

Agradézolle de antemán a acollida ao manifestado nesta resolución da Valedora do Pobo, e 
recórdolle a necesidade de que no prazo dun mes (art. 32.2), dea conta a esta Institución da 
aceptación da resolución formulada, de ser o caso, e das medidas adoptadas para darlle 
efectividade, tamén se é o caso. 

Ademais, facémoslle saber que, en aplicación do principio de transparencia, a partir da 
semana seguinte á data na que se ditou a presente resolución, esta se incluirá na páxina web 
da institución.  

O principio de publicidade das resolucións desta institución refórzase no artigo 37 da Lei 
6/1984, cando prevé que a Valedora do Pobo, no seu informe anual ao Parlamento de 
Galicia, dará conta do número e tipos de queixa presentadas; daquelas que foron rexeitadas 

e as súas causas, así como das que foron obxecto de investigación e o seu resultado, con 
especificación das suxestións ou recomendacións admitidas pola administración pública 
galega. 

Saúdoo atentamente. 
 
 
María Dolores Fernández Galiño 
Valedora do Pobo (en funcións) 

